
In exempel brigliant per banchiers e politichers
Rudolf Trachsel – il veterinari e filantrop

DA HEINI HOFMANN*

■ El è stà in represchentant marcant
da sia gilda, il veterinari Rudolf Trach-
sel da Rüeggisberg (1804–1894), parent
cun il cusseglier guvernativ grischun
Hansjörg Trachsel. El n’è però betg mo
stà in praticist e mentur da success da
la Scola per medischina veterinara
Berna. Sco politicher e filantrop ha el
purtà glisch en la Chasa poverila dal
chantun da Berna. Oz vegniss el forsa
undrà cun il Premi Nobel. El ha numna-
damain fatg quasi il medem sco quai ch’il
titular da l’onn 2006, il professer d’eco-
nomia Junus, ha fatg en il Bangladesch
sco «banchier dals povers»: El ha cum-
battì cun success la povradad e la mise-
ria cun mussar als umans da spargnar. Per
quest intent ha el fundà avant 175 onns
a Rüeggisberg l’emprima banca da la re-
giun.

Dal temp da las grondas midadas en
l’emprima mesadad dal 19avel tschienta-
ner sa chattava era l’agricultura en ina fa-
sa da restructuraziun; ils purs, avant anc
lavurants da la terra obligads da pajar tri-
buts, eran daventads proprietaris da ter-
ren. En quest’ura da naschientscha da la
democrazia represchentativa cun in par-
lament ha vivì e lavurà Rudolf Trachsel,
il veterinari, politicher e filantrop enga-
schà.

Da la scharlatanaria
a la medischina veterinara

Suenter avair visità nov onns la scola
primara senza interrupziun a Nieder-
bütschel ed adina gidà sin il bain en la
Bungerte (Baumgarten) – che vegn anc
oz cultivà d’in descendent – ha Ruedi
cumenzà il studi cun 22 onns a Berna.
Da quel temp aveva la medischina vete-
rinara cumenzà a sa distanziar da la
scharlatanaria ed era daventada pli pro-
fessiunala. Promovì quest svilup avevan
las epidemias da muvel che sa derasavan
periodicamain e l’impurtanza creschen-
ta da l’allevament d’animals da niz.
Avant emprendevan ils veterinaris lur
metier tar in praticist. Quai è sa midà
cun la fundaziun da las scolas per me-
dischina veterinara a Berna (1805) ed a
Turitg (1820).

A l’entschatta era la medischina vete-
rinara («Vieharzney») anc ina sutparti-
ziun da la medischina umana, da la qua-
la ella è s’emancipada pir plaun a plaun.
Rudolf Trachsel ha acquistà suenter il
studi da dus onns la patenta cun di-
stincziun ed ha avert il 1828 – cun 24
onns – sia pratica da veterinari en il
«Stöckli» da la Bungerte. Mo in onn pli
tard ha el er anc acquistà il brevet da ve-
terinari da chavals militars ed ha maridà
la figlia da purs Elisabeth Scheuner. Da
la letg èn provegnids betg main che 14

uffants, dals quals trais èn morts curt
suenter la naschientscha.

Rudolf Trachsel, numnà «Dokterrüe-
du», vegniva stimà sco veterinari cumpe-
tent ed amicabel, il qual ins clamava
savens er en agid sco medi u dentist. Mal-
grà la dira lavur da professiun era el er
activ sin plaun scientific ed in promotur
impurtant da la giuvna scola per medi-
schina veterinara, tranter auter sco presi-
dent da l’autoritad da surveglianza.

Gronda miseria e povradad
Trachsel ha occupà differents uffizis
d’onur en vischnanca, district e chantun.
El è stà president communal, mediatur,
president da la cumissiun da scola e dal
cussegl da baselgia. En il district d’admi-
nistraziun ha el servì sco sutprefect, al
chantun da Berna sco commember dal
cussegl grond. El ha dà impuls impur-
tants en il cussegl da la constituziun ber-
naisa e per la concepziun da la nova le-

scha poverila – e quai durant in temp, cu-
ra ch’il pajais sa convertiva da la federa-
ziun da stadis al stadi federal (1848).

En il 19avel tschientaner valevan las
regiuns dal Schwarzenburg e da Rüeggis-
berg sco la «chasa poverila dal chantun
da Berna». La glieud che viveva en que-
stas regiuns da collinas e muntognas sin
ils bains singuls isolads era da caracter in-
trovertì. Perquai aveva era la modernisa-
ziun agrara pudì s’etablir mo plaun a
plaun en questa part dal chantun. Perio-
das da mal’aura, nauschas racoltas e pe-
stilenzas avevan plinavant chaschunà
onns da fominas. La glieud aveva fatg de-
bits ed aveva pers tutta speranza, quai che
aveva finì en batlegim ed alcoholissem –
in circul vizius.

Mintga di veseva il veterinari questa
miseria umana ch’era savens pli gronda
ch’il patir dals animals.

Ladernitsch da banca
cun ina buna fin

Cun fundar ina cassa da spargn vuleva
Trachsel encuraschar ils povers e disfor-
tunads da spargnar e cun quai da gidar
sasezs. Grazia a sia energia al èsi reussì da
fundar il 1835 la cassa da spargn Rüeg-
gisberg (ch’exista anc oz), e quai cun re-
glas cleras: Il deposit minimal era trais
raps, il dabun maximal n’astgava betg
surmuntar 1000 vegls francs bernais. Il
tschains importava 3 pertschient ed i de-
va in fond da garanzia da 10 000 francs
per sperditas eventualas. Prest 50 onns è
Rudolf Trachsel stà president dal cussegl
d’administraziun da questa banca piu-
niera.

Ma alura – suenter ch’el era sa retratg
per raschuns da vegliadetgna – è capità
ina chaussa catastrofala: L’onn 1885, gist
tschuncanta onns suenter la fundaziun,
è il cassier Binggeli sbrigà cun l’entir sal-
do da daner contant ed è fugì en l’Ame-
rica, nua ch’ins n’al ha betg pli pudì
tschiffar; tuttina ha el almain anc scrit
ina carta postala… Uss era l’entira lavur
da piunier en privel. Perquai han ins pus-
pè clamà en agid il vegl docter Traxel. A
quel èsi reussì da spendrar la banca e cun
quai sia ovra da la vita.

Er en sia vita privata ha il brigliant um
da professiun, politicher e benefactur
stuì supportar nauschas fridas dal destin.
Il 1876 è morta sia charezzada dunna
Bethli. Senza l’agid premurus da sia dun-
na n’avess el bain mai pudì realisar sia
ovra da la vita. Trais onns pli tard ha il
vegl bab stuì sepulir ses figl sa disgrazià
cun rampignar. Cura ch’il veterinari è sez
mort l’onn 1894 en l’auta vegliadetgna
da 90 onns d’in culp, vivevan anc set da
ses 14 uffants.

En la discussiun actuala dals profits
excessivs cumpara il filantrop Trachsel
quasi sco exempel glischant per ban-
chiers e politichers. Sch’igl avess dà gia
lezza giada in Premi Nobel, fiss el franc
stà in degn candidat. Probablamain
n’avess il «Dokterrüedu» gnanc vulì ina
tala attenziun focussada sin la persuna.

* L’autur è stà pli baud veterinari da zoo e da
circus e lavura oz sco publicist scientific liber;
il veterinari Trachsel è ses bisurat.

Idilla champestra dal
temp dal veterinari
Trachsel (enturn il
1880) sper la ruina da
la claustra dals Clu-
niazensers a Rüeggs-
berg (11avel tsch.).

Premiera dal gieu
al liber

Questa stad (premiera: 25 da
zercladur, derniera: 6 d’avust)
vegn preschentà a Rüeggisberg
in gieu al liber davart la vita e la
lavur dal veterinari Rudolf
Trachsel. Autur è Urs Hirschi da
Belp che fa era la reschia. La cu-
lissa amez il vitg furma in bain
puril cun connex istoric. En
questa chasa purila viveva num-
nadamain la figlia veglia dal ve-
terinari e ses um Friedrich Hof-
mann, sez era descendent d’ina
schlattaina enconuschenta da
Rüeggisberg – dals «Chorrich-
ters». In da lur biadis era il poet
regiunal Hermann Hofmann ad
Uetendorf. – Il gieu è in toc
istoric da tempra divertenta e
contemplativa che dat impuls da
reflexiun en noss dis da crisa
actuals e pudess daventar in toc
instructiv per banchiers e politi-
chers: www.vehdokter.ch.

In dals 14 uffants da Trachsel, figlia Mag-
dalena (Mädeli), cun ses um Christian
Messerli, pur sin la Schindlersmatt, Rüm-
ligen.

La figlia giuvna e la suletta che n’ha betg
maridà, Anna Barbara (Annebäbeli), ha
fatg il tegnairchasa per ils geniturs attem-
pads en il Stöckli.

La scriptura Clara Maria Messerli, la sut-
biadia dal veterinari Trachsel, ha descrit
sco emprima autura la vita da quel en in ro-
man (exaust).

La scola per medischina veterinara a la En-
gelhalde (1826–1890, avant era ella situada
sper l’ospital burgais). Trachsel è s’enga-
schà fitg per il svilup da questa scola.

Veterinari, politicher e filantrop Rudolf
Trachsel (1804–1894); sco sustegnider dals
povers ha el fatg il medem sco il titular dal
Premi Nobel 2006.

Elisabeth (Bethli), naschida Scheuner, la
dunna buntadaivla dal veterinari; senza el-
la fiss sia carriera professiunala e politica
strusch stada pussaivla.

